
ABSTRAK 
 
 

Akta Gaji Minimum 2012 telah dilaksanakan secara mandatori pada 1 Januari 2014 
di semua sektor pekerjaan swasta. Hal ini menyebabkan berlakunya penstrukturan 
gaji kepada gaji minimum bagi kesemua sektor pekerjaan swasta. Salah sebuah 
sektor pekerjaan yang diwajibkan untuk menstruktur pembayaran gaji pekerja 
kepada gaji minimum adalah sektor perhotelan. Walau bagaimanapun, kaedah 
penstrukturan gaji sektor perhotelan adalah sedikit berbeza jika dibandingkan 
dengan sektor pekerjaan yang lain. Hal ini adalah seperti yang telah dinyatakan 
oleh Majlis Perundingan Gaji Negara (2012). Berdasarkan kepada kaedah 
penentuan gaji adil Equal Opportunities Commission (2003), kajian ini 
menumpukan kepada dua persoalan iaitu pertama, sejauh manakah penstrukturan 
gaji kepada gaji minimum yang dilaksanakan oleh majikan di sektor perhotelan 
mempunyai ciri-ciri keadilan pembayaran gaji dan kedua pula ialah sejauh manakah 
pelaksanaan gaji minimum yang telah distruktur semula mampu mengelakkan 
berlakunya niat mobiliti pekerja. Bersandarkan kepada kajian kes kualitatif ke atas 
seorang wakil pengurusan Hotel Tang Dynasty dan sepuluh orang responden 
pekerja yakni lima orang pekerja bahagian pengurusan dan lima orang pekerja 
bahagian operasi di Hotel Tang Dynasty, didapati bahawa kedua-dua bahagian 
pekerjaan mendapat pembayaran gaji minimum seperti yang telah dinyatakan oleh 
Majlis Perundingan Gaji Negara (2012). Namun dapatan kajian ini turut mendapati 
bahawa usaha dan tanggungjawab pekerja bahagian pengurusan adalah lebih 
banyak berbanding dengan pekerja bahagian operasi terutamanya ketika Hotel 
Tang Dynasty menerima kunjungan pelanggan yang ramai. Perkara ini jika dilihat 
pada ciri-ciri Teori Gaji Adil, menunjukkan bahawa berlaku keadilan pembayaran 
gaji bagi pekerja bahagian operasi manakala pekerja pengurusan pula sebaliknya. 
Walaupun wujud keadilan di dalam pembayaran gaji minimum pekerja Hotel Tang 
Dynasty, namun mobiliti pekerja tidak dapat dielakkan daripada berlaku untuk 
kedua-kedua bahagian pekerjaan yang terdapat di Hotel Tang Dynasty. 

ABSTRACT 
 
 

MINIMUM WAGE: FAIR PAY AND WORKERS MOBILITY INTENTION 
 AT TANG DYNASTY HOTELKOTA KINABALU SABAH 

 
The National Minimum Wage Act 2012 has been mandatory implemented on the 
first January 2014. This Minimum Wage Act implementation has resulted the 
private sectors to restructure their worker salary. The minimum wage acts have 
been affecting all jobs in the private sector. Hospitality is one of the private sectors 
that must implement the minimum wage. However, the hospitality wage structuring 
methods are slightly different if compared to other private sectors. It is as 
described by the National Wage Consultative Council (2012). Base on the method 
of determining a fair wage by the Equal Opportunities Commission (2003), this 
study have been focusing on two research question. Firstly, does the minimum 
wages that have been structured from the previous payment structure by the 
employer of a hospitality sectors is fair and secondly, can the new restructured 
wage (minimum wage) could prevent workers from the workers intention to 
mobility. By using qualitative study case method on hospitality sector in Kota 
Kinabalu Sabah. An in-depth interview have been made and this research have 
found that, Tang Dynasty Hotel have two section of worker which is managerial 
employee and operational employee in their organization. In this study, Tang 
Dynasty Hotel Have implementing the minimum wage on November 2012. However 
this study has found out that the effort and responsibility of the managerial 
employee are more than the operational employee, especially when the hotel is 
busy with hotel customer. By looking to the Fair Pay Theory, we could conclude 
that the operational employees are receiving fair pay but that does not imply to the 
managerial employees. Even though the minimum wages have been implemented, 
it could not prevent workers (among the respondents) at Tang Dynasty Hotel from 
the workers mobility intention. This shown that, although there is a fair pay in the 
minimum wage payment, the workers mobility are still inevitable from happening. 

PENDAHULUAN 

 

 

 

1.1 Pengenalan 

Kajian ini merupakan satu kajian kes yang merujuk kepada pelaksanaan dan 

keadilan gaji minimum serta kesannya kepada mobiliti pekerja. Kajian kes ini 

dijalankan di Hotel Tang Dynasty Kota Kinabalu. Gaji minimum ialah jumlah 

minimum bayaran gaji yang perlu dibayar kepada pekerja yang telah melaksanakan 

kerjanya mengikut ketetapan asas masa kerja yang ditetapkan atau yang dikira 

tanpa dikurangkan nilai gaji sama ada oleh individu atau pun melalui perjanjian 

kolektif (Pertubuhan Buruh Antarabangsa – ILO, 2014). Ketetapan gaji minimum 

dijamin oleh undang-undang untuk melindungi keperluan minimum pekerja dan 

keluarga mereka serta dilaksanakan dalam apa sahaja keadaan ekonomi negara 

dan sosial (ILO, 2014). Manakala di Malaysia, maksud gaji minimum di bawah 

Perintah Gaji Minimum 2012 adalah sama dengan tafsiran gaji minimum di bawah 

seksyen 2, Akta Majlis Gaji Negara 2011 (Akta 732) iaitu gaji minimum adalah gaji 

pokok (Majlis Perundingan Gaji Negara – MPGN, 2011).   

 

Negeri Sabah telah mula mengaplikasikan gaji minimum pada 1 Januari 

2013 dan pada 1 Januari 2014, pelaksanaan gaji minimum telah menjadi mandatori 

kepada semua majikan yang menggaji pekerja. Oleh itu di dalam kajian ini, telah 

mengenal pasti kelompangan yang wujud dalam pelaksanaan gaji minimum di Kota 

Kinabalu Sabah berdasarkan kepada sorotan literatur kajian lepas. Seterusnya, 

berdasarkan kepada dapatan kajian, kelompangan tersebut telah diisi berdasarkan 

kepada analisis dapatan kajian ini. 

 


